
Protocol dalla radunonza da vischnaunca dils 18 d’uost 2023 

allas 19:30 uras entochen allas 23:10 uras,  

ella sala Cristalla a Sedrun 

 

 

 

Presidi: Martin Cavegn (president communal) 

 

Protocollista: Corina Flury 

 

Dumbravuschs: Silvio Schmid e Georg Bearth 

 

Presents: 73 

 

Perstgisas: Reto Schmid, cumissiun da gestiun 

 

  

 

 

Tractandas 

 

 
  
1. Avertura  

2. Approbaziun dil protocol dils 2 e dils 30 da zercladur 2023  

3. Consentiment dalla vischnaunca tenor art. 71a alinea 3 LEG per la realisaziun 

d’in grond indrez fotovoltaic a Scharinas - Cuolm Val  

4. Approbaziun dil contract dil dretg da baghegiar cun l’energia alpina  

5. Consentiment dalla vischnaunca tenor art. 71a alinea 3 LEG per la realisaziun 

d’in grond indrez fotovoltaic si Cuolm Nalps  

6. Nova lescha davart il parcar e campar sin intschess communal  

7. Orientaziuns 

8. Varia 

1. Tractanda Avertura / Beinvegni 

Il president communal Martin Cavegn fa in cordial beinvegni a tuttas Tuatschinas ed a tuts 

Tuatschins, als commembers dalla cumissiun da gestiun ed als representants dall’energia 

alpina e dall’Axpo alla emprema radunonza da vischnaunca dil trienni 2023/2026.  

 

Il president communal constatescha che la radunonza ei vegnida convocada cun reparter il 

messadi en mintga casada. Ultra da quei ei la radunonza vegnida publicada en la Tuatschina 

Nr. 16 dils 18 d’uost 2023. La publicaziun en la Tuaschina Nr. 15 dils 4 d’uost 2023 

pretendida tenor las prescripziuns dalla constituziun communala, artechel 30, ha denton 

muncau. Il president communal, Martin Cavegn, fa la damonda sch’enzatgi vul far objecziuns. 

Ei dat neginas damondas da prender il plaid. Aschia che la radunonza sa haver liug. 

 

Ils posts da dumbravuschs surprendan Silvio Schmid e Georg Bearth. 

 

Las votaziuns vegnan per ordinari fatgas cun maunpli. Tier las votaziuns cun maunpli ei la 

pluralitad da quels che voteschan decisiva. Ein las vuschs ulivas, lu ei la damonda renviada. 

Ina quarta dils votants presents san pretender scrutini.  

 

Tenor art. 31 lit. i dalla constituziun communala ha la radunonza da vischnaunca la 

cumpetenza da suttametter las fatschentas alla votaziun all’urna. La pluralitad da quels che 

voteschan ei per quei necessari. 

 

 

2. Tractanda  Protocol dils 2 e dils 30 da zercladur 2023 

 

Martin Cavegn, president communal: 

Il protocol dils 2 da zercladur ei staus publicaus el fegl ufficial dalla vischnaunca “La 

Tuatschina” nr. 12 dils 16 da zercladur 2023. 

Il protocol dils 30 da zercladur ei staus publicaus el fegl ufficial dalla vischnaunca “La 

Tuatschina” nr. 14 dils 14 da fenadur 2023. 

 

Per quei motiv proponel jeu da desister da preleger. 

 

Cunquei ch’ei ha dau neginas protestas valan ils protocols sco approbai. 

3. Tractanda Consentiment dalla vischnaunca tenor art. 71a alinea 3 LEG per la 

realisaziun d’in grond indrez fotovoltaic a Scharinas – Cuolm Val 

 

Martin Cavegn, president communal: 

Tgei ha la radunonza da vischnaunca da decider oz? Ei setracta sulettamein dalla decisiun 

da dar il consentiment als dus projects fotovoltaics ni buc, quei vul dir da principi gie ni na! Il 

consentiment dalla vischnaunca ei part dalla damonda da baghegiar e sto per quels motivs 

vegnir tractaus alla radunonza da vischnaunca. Nus havein oz buca da giudicar il project sco 

tal. Nus havein buca da giudicar oz la finanziaziun dil project. Nus havein era buca da 

giudicar oz la rendita. 

Per saver prender la decisiun davart il consentiment per il project vul la suprastonza 

communala dar cumpleina transparenza al pievel tuatschin. Aschia cuntegn il messadi tuttas 

informaziuns las quallas la suprastonza communala ha per il di dad oz. 

Nus tschintschein oz da dus fetg differents projects. Nus entschevin tier la producziun 

annuala dils indrezs. Tier SedrunSolar tschintschein nus dad ina producziun annuala 

d’electricitad che vegn da cuvierer il basegns da rodund 6'400 casadas. Tier la NalpSolar 

schai la producziun tier il basegns da rodund 3'000 casadas. La gronda differenza per nus ei 

denton la situaziun da posses. Tier NalpSolar ei la vischnaunca sulettamein vischnaunca da 

domicil, tier SedrunSolar ei la vischnaunca naturalmein era vischnaunca da domicil, mo vitier 

aunc possessura dil terren. En il “muossavia per la procedura da permissiun” ch’il cantun 

Grischun ha dau ora en connex cul Solarexpress eis ei descret che la damonda 

d’indemnisaziun ei nunproblematica el cass che la vischnaunca ei possessura dil terren. 

Cheu eis ei pusseivel da sligiar l’indemnisaziun cun il dretg da baghegiar. Tier NalpSolar dat 

ei denton, tenor il muossavia dil cantun, negina basa legala per pretender in’indemnisaziun. 

Concret vul quei dir: Il rap-solar pretendess ina revisiun dalla lescha da taglia, in’obligaziun 

da schanetg ei tenor il cantun critic, l’accumulaziun d’in fond da spazzar gida mo en cass da 

concuors ed ina contribuziun per la pli-valur ei era critic cunquei ch’igl ei grev da mussar si 

ch’il consentiment meina tier ina plivalur effectiva tier la Axpo ch’ei meinaproject. Pusseivel ei 

denton, tenor il cantun, da pretender da suprender ils cuosts da manteniment e reparatura da 

vias eav. 

Tuttina ha la suprastonza vuliu metter claras pretensiuns e stipulau las suandontas directivas 

en ina declaronza d’intenziuns ch’ei gest oz vegnida suttascretta: 

1. La vischnaunca resp. l’energia alpina sa separticipar vid il project 

2. Il domicil dalla societad che vegn fundada dall’Axpo sto esser en Tujetsch 

3. Sil pli pauc ina persuna dalla vischnaunca resp. dall’energia alpina fa part dil cussegl   

d’administraziun da quella nova societad 

4. L’energia alpina ha in dretg da dividenda 

5. Ina indemnisaziun annuala per il dretg dalla reit 

6. Ina indemnisaziun annunala per il pichet (Notfalldienst) 

7. Ina collaboraziun denter l’Axpo e l’energia alpina pertuccont il manteniment 

8. Ina collaboraziun pertuccont la realisaziun dils dus projects 

 

SedrunSolar porta actualmein ils suantonts avantatgs alla Vischnaunca Tujetsch: 

• Per l’admissiun dil dretg da baghegiar dil perimeter pretendiu vegn pagau in’indemnisaziun 

da frs. 100’000.00. 

• Tscheins dinamic che secumpona da duas parts: 

a) Summa fixa da 0.5 rp/kwh per la producziun. 

b) Quota da 10% dil gudogn. 

• Surprida dils cuosts da sanaziun ed ina part dils cuosts da manteniment da vias entras 

l’energia alpina. 

• Surprida dallas meinsentradas dallas alps pertuccadas che seresultan entras la reducziun 

dalla surfatscha da pasculaziun. 

• Pagament annual da frs. 2’000.00 per material e lavur da clauder en perimeter da 

fotovoltaic entras pasters. 

• Surprida dils cuosts da sanaziun dalla via d’alp Val Giuv-Liets cun ina summa max. da frs. 

70’000.00. 

• Nova lingia d’aua denter Milez e las tegias d’alp da Scharinas. 

• Garanzia per avund’aua per l’alp Cuolm Val e si Liets entras nova lingia d’aua e novs 

begls. 

• Augment da participaziun sil gudogn dall’energia alpina alla vischnaunca. 

 

Quels puncts han lu era per gronda part anflau la via en il contract dil dretg da baghegiar 

ch’ei formulaus sco suonda: 

 

1. Partidas dil contract: 

Vischnaunca Tujetsch ed energia alpina 

2. Parcellas pertuccadas 

Nr. 3030 a Scharinas 

3. Dretgs 

Utilisaziun dalla parcella 3030 (plans 5123 e 5125) sin ina surfatscha da 282’000 m2. Ei 

setracta d’in dretg da baghegiar autonom e permanent el senn digl art.779a ff ZGB. 

4. Temps dil dretg da baghegiar 

Il dretg da baghegiar cuozza entochen ils 31 da december 2083. Il cuoz ei mess ora sin 60 

onns cunquei ch’ins quenta ch’ils indrezs fotovoltaic han in temps d’utilisaziun da 30 onns 

e san vegnir remplazzai ina gada. 

5. Indemnisaziun per conceder in dretg da baghegiar 

Per l’admissiun dil dretg da baghegiar dil perimeter pretendiu vegn pagau in’indemnisaziun 

da frs. 100’000.00 

6. Tscheins annual per il dretg da baghegiar 

- 0.5 rp/kwh dalla producziun annuala da SedrunSolar ca. frs. 140’000.00 

- 10% dil gudogn da SedrunSolar (secumpona dalla differenza ord recav e cuosts da 

producziun) denter frs. 56’000.00 e tochen frs. 300’000.00. Quei ei buca pusseivel da 

predir cunquei che quei dependa cunzun era dil marcau, vul dir dil prezi d’energia. 

7. Obligaziuns 

• manteniment 

• responsabladad / segirada 

• cuosts, taxas e contribuziuns 

• obligaziun da reconstrucziun 

• access per il manteniment dils rempars da lavineras 

• tolerar las lingias digl implont 

• rempars da neiv 

• ulteriuras restricziuns da proprietad 

8. Spazzar igl indrez 

L’energia alpina ha d’installar in conto da banca nua che las remessas per ils cuosts da 

spazzar igl entir indrez vegnan deponi. Ils daners per quei intent san vegnir dai libers 

sulettamein cun il consentiment dalla vischnaunca. 

 

Presentaziun dil project SedrunSolar entras l’energia alpina 

Claudio Deplazes, president dil cussegl d’administraziun dall’energia alpina: 

Oz ei in fetg impurtont di per nus - per igl entir team dil project SedrunSolar. Nus selegrein 

d’astgar presentar a vus nies project e sin la discussiun cun vus. Naturalmein sperein nus 

d’astgar far il proxim pass suenter il di dad oz entras survegnir vies consentiment pil project. 

Daco fagein nus insumma aschi in grond project? 

- Actual essan nus sfurzai da cumprar bia energia igl unviern e quei per aults prezis. 

Per quei motiv lein nus alzar l’atgna producziun igl unviern. 

- Cun avunda atgna producziun savein nus porscher buns prezis per l’energia e sminuir 

l’aulta volatilitad dil prezi d’energia. 

- Il solarexpress porscha in’unica pusseivladad da sustegn finanzial, quei per 

contonscher la finamira dalla strategia 2025 dalla confederaziun da promover la 

producziun dad energia regenerabla. 

Per saver realisar quei project drova ei tuts: Vus, ils convischins e suveran, las organisaziuns 

d’ambient, l’uniun purila e naturalmein era ils vischins si Scharinas. Per quei motiv havein nus 

adina communicau clar ed aviert cun tut ils acturs necessaris. 

Daco Scharinas? L’intensitad dil sulegl ei en nossa regiun igl entir onn ora fetg aulta. 

Scharinas e Cuolm Val ein sin ina ideala altezia da denter 1950 m.s.m. e 2100 m.s.m.. Vitier 

ei il territori drizzaus encunter sid. Plinavon secatta il territori directamein agl ur d’in perimeter 

che vegn gia nezegiaus intensivamein per diever turistic. L’infrastructura sco vias e lavineras 

ei era gia avon maun. Fetg impurtont per nies project ei che la colligiaziun dalla reit 

d’electrisch ei gia existenta entochen Milez. Quei ein tut puncts che era las organisaziuns 

d’ambient ed il cantun han viu e beneventau. 

Naturalmein vala il schurmetg maximal per igl ambient. Per quei motiv accumpogna Ervin 

Monn il project sco cussegliader d’ambient. El definescha la rama, il cunfin e fa attenets nus 

che nus mondien buca surora. Quei buca mo en la fasa da planisaziun, mobein era duront la 

fasa da baghegiar e per il manteniment. Nus havein ussa gia adattau il perimeter per ils 

indrezs solars cun risguardar palius, praus schetgs e loghens cun orchideas. Era fetg 

impurtont en quei connex ein da mesiras da substituziun. Ei drova pia alternativas co dar 

anavos alla natira quei che nus duvrein. Cheu dat ei diversas pusseivladads. 

Nus essan actualmein era vidlunder d’optimar il plaz d’installaziun. Nus encurin la metoda 

optimala da menar vitier la rauba cun aschi paucs sgols da helicopter sco mo pusseivel. 

Plinavon vegn cartau ils animals, cunzun utschals e quei adina ensemen cun las 

organisaziuns d’ambient. 

Tgei ei schabegiau entochen il di dad oz: 

Il secund quartal 2023 havein nus cunzun investiu bia temps en communicaziun e 

discussiuns cun persunas, uniuns ed organisaziuns involvadas per sclarir damondas e 

malsegirtads. 

Oz ei sco gia detg in fetg impurtont di per nus e nus sperein naturalmein da suenter il di dad 

oz astgar far ils proxims pass. Quels ein: 

- Ulteriura sesida cun organisaziuns d’ambient 

- Inoltrar la damonda da baghegiar entochen igl atun 

- Survegnir la lubientscha da baghegiar sin primavera 2024 

- Lu immediat entscheiver a baghegiar per saver furnir sin igl atun 2025 ils 10% dalla 

capacitad totala ch’ ein dumandai per survegnir il sustegn finanzial dalla 

confederaziun. 

- Tochen ch’igl entir indrez ei baghegiaus drova ei lu aunc 3 entochen 4 onns 

- Il sustegn dalla confederaziun survegnin nus definitivamein pér 3 onns suenter ch’igl 

entir indrez ei mess en funcziun. 

 

Ciril Deplazes, meinafatschenta dall’energia alpina: 

Per contonscher ina gronda finamira drova ei per ordinari biars pigns pass. SedrunSolar ei in 

fetg grond project. Eis ei forsa in memia grond pass per l’energia alpina? 

Avon in onn era SedrunSolar aunc negin tema, mo cun la midada dalla lescha ed igl 

aschinumnau Solarexpress ei tut semidau. Dapi lu havein nus investiu bia lavur ed energia e 

selegrein che nus astgein oz presentar a vus la lavur dils davos meins. Oz saveis vus decider 

schebein la proxima porta en direcziun realisaziun SedrunSolar vegn aviarta. 

Sche nus tschintschein dalla tecnica, lu ei en mes egls la cefra da 5'400 meisas da fotovoltaic 

la pli impressiunonta. Ed il pli impurtont vid igl indrez ei che rodund 50% dall’energia sa 

vegnir producida igl unviern. Quei ei era il motiv che quels projects vegnan susteni cun 

tochen 60% dils cuosts. Ils puncts impurtonts per la construcziun dallas meisas ein che 

quellas ston esser fetg stabilas e quei per ina durada da 60 onns. La construcziun che porta 

las meisas da fotovoltaic ei ord fier, aschi leva sco pusseivel e cunzun era sempla da montar. 

Ils moduls da fotovoltaic ston vegnir remplazzai suenter 30 onns e la construcziun che tegn 

las meisas sto tener 60 onns. Suenter quei temps essan nus obligai da baghegiar anavos igl 

entir parc solar. Quei ei ina pretensiun fundamentala e tenor mei ei quei endretg aschia. Ils 

quater peis dalla construcziun vegnan montai sin mintgamai in ancher che vegn 

implementaus el terrren. Sin la construcziun da fier vegnan lu, cun in sistem da clic, las 

meisas da fotovoltaic fermadas. Quei entir sistem havein nus sviluppau ils davos meins ed 

essan cheu sin buna via, aschia che nus savein surprender quei sistem per la damonda da 

baghegiar. Egl intschess digl indrez fotovoltaic eis ei quintau da construir 7 staziuns da 

transformatur. Sco emprem era l’idea da montar ils transformaturs en containers. Quei 

cunvegn tenor nus denton buca al basegns, aschia che nus vegnin a construir las staziuns 

ord betun. L’energia vegn menada en foss da cabels tier ils transformaturs e lu vinavon 

entochen Milez, nua che l’energia vegn spisgentada en la reit.  

Denter la staziun da transformatur Milez e la staziun secundara Tujetsch sto la reit vegnir 

rinforzada. Ils cuosts vegnan surpri dalla swissgrid. Che quels cuosts vegnan surpri dalla 

swissgrid ei in dils gronds avantatgs da nies project. 

Aunc entgins plaids tier il diever d’energia en la val. Era sche nus vegnin da producir bia 

energia cun l’ovra Val Giuv, tonscha ei era buca adina duront la stad per cuvierer il diever 

dalla vischnaunca. Entras la metoda da prezi intragliauter cun Val Giuv plus ORA plus 

energia supplementara, meina quei tier in prezi d’energia momentan da rodund 14.00 rp/kwh. 

Sche nus vegnin da realisar SedrunSolar quintein nus da saver sbassar il prezi d’energia per 

rodund 40%.  

Il squetsch politic en caussa ei fetg gronds. Jeu vesel denton quei sco schanza. Ils sperts 

vegnan a saver seprofitar e cheu havein nus in avantatg cun haver fetg cuortas vias da 

decisiun, fetg capavlas persunas che lavuran vid il project ed in spért da surprendider che vul 

adina vegnir vinavon. Tenor il stan da savida e tecnica dad oz ein indrezs alpins fotovoltaics 

ina buna sligiaziun co energia regenerabla sa vegnir producida. Co ei vesa ora damaun ei ina 

autra damonda. 

Nus essan motivai ed havein la curascha da far quei. Denton analisein nus era mintga pass 

el process da quei project. Impurtont per la rendita dil project ein il prezi d’energia ed il prezi 

per las meisas da fotovoltaic. 

Cun tut quei che nus fagein schein nus anavos fastitgs e nos fastitgs dils davos 100 onns 

enviers las resursas naturalas ein catastrofals. 

Jeu sundel perschuadius che cun indrezs fotovoltaics fagein nus in pass en la dretga 

direcziun per saver sminuir il diver da nossas resursas custeivlas. Jeu sun dil meini che 

SedrunSolar ei in bien project, cun in gie arvis vus l'emprema porta per cuntinuar cun il 

project. 

 

Martin Cavegn, president communal: 

L’energia alpina drova oz il consentiment per saver inoltrar la damonda da baghegiar. Il 

project SedrunSolar vegn denton mo realisaus sche quel ei rentabels. Ei vegn a dar in’analisa 

dallas rescas. Quella vegn fatga en in proxim pass, damai ch’ils prezis ein aunc buca avon 

maun. Sche nus survegnin oz il consentiment per quei project, lura vegn tratg en offertas ed 

analisau quellas. Ella lescha dall’energia alpina ei stipulau ch’il preventiv da menaschi vegni 

sancziunaus entras l’energia alpina ed approbaus dalla suprastonza communala. Tier ina tala 

investiziun vegnin nus denton segiramein a ponderar sch’ei fuss buca prudent da vegnir cun 

quei sin radunonza da vischnaunca. 

 

Debatta d’entrada e tractaziun:  

 

Stanis Monn, convischin da Camischolas: 

Co vesa ei ora a Scharinas en diesch onns? Per mei ei quei ina pintga catastrofa. Tgi 

ughegia da dir na tier in tal project? Damai che quei project ei gia luvraus ora sin tal’uisa ein 

ins bunamein sfurzai da dir gie. Ussa hai jeu aunc ina damonda al Ciril. L’electricitad cuosta a 

nus circa 14.00 rp/kwh. Co vesa quei ora cun l’indemnisaziun per quels che han gia 

baghegiau panels da solar sin basa privata? Sch’il project si Scharinas vegness baghegiaus, 

ed ils prezis sereduceschan sco previu, lu survegnessen quels tals era mo pli 10.00 rp/kwh. Il 

project si Scharinas fa pia concurrenza als privats. Stuess l’energia alpina buca bonificar 

quels che han gia energia solara sin basa privata cun tochen 40.00 rp/kwh.  

Ciril Deplazes, meinafatschenta dall’energia alpina: 

La confederaziun haveva dau in susteniment fix da 15.00 – 20.00 rp/kwh a quels che han 

baghegiau indrezs fotovoltaics sin basa privata. Ussa survegnis vus x ina pauschala per 

quels indrezs fotovoltaics e quels che han buca in tal indrez ston adina pagar dapli vid la reit. 

La reit ei cheu e la reit vegn a custar aunc dapli sch’ei vegn a dar pli bia indrezs fotovoltaics 

privats. Quels indrezs produceschan energia la stad, mo gl’unviern produceschan els ton sco 

negina energia. Nus duvrein denton cunzun gl’unviern energia e buca la stad.  

En scadin cass vegn ei buca a dar disavantatgs per quels che han agens indrezs da 

fotovoltaic en cass ch’il project si Scharinas vegness realisaus. 

Quels che han agens indrezs fotovoltaics ein buca obligai da dar giu lur energia all’energia 

alpina. Els san era vender lur energia silla fiera libra per forsa in meglier prezi, tut tenor il 

marcau.  

 

Martin Cavegn, president communal: 

Jeu lessel aunc ir en silla noziun da Stanis ch’igl indrez si Scharinas fuss ina pintga 

catastrofa. Ervin Monn ei vidlunder da far la l’examinaziun da cumpatibilitad ecologica. Sco 

ornitolog hai jeu astgau accumpignar igl Ervin treis gadas si Scharinas per prender si ils 

utschals ed igl ei stau fetg interessant. Sco guardiaselvaschina sun jeu dil meini che la 

selvaschina ed ils utschals vegnessen ad haver ina gronda surfatscha cun zups e ruaus si 

Scharinas. Quei ei miu meini persunal. Nus essan sesi ensemen culs purs. Nus havein duas 

alps si Scharinas ed il project vegness a sminuir la surfatscha da schar pascular ils animals 

sin quellas alps. Ils purs indigens vegnan indemnisai per quella sperdita e dueian buca haver 

disavantatgs finanzials entras quei project. 

 

Pius Cavegn, convischin da Camischolas: 

Avon in onn ein quels projects vegni presentai ellas medias ed jeu sun staus fiug e flomma 

per quels projects fotovoltaics. Dus projects da fotovoltaic en ina fetg gronda dimensiun che 

vegnan en mintga cass ad influenzar il maletg da nossa cuntrada. Oz savein nus era dir gie 

mo ad in project e miu cor ei scaldaus per in da quels projects, numnadamein per quel si 

Scharinas. Jeu supplicheschel vus da dir gie al project SedrunSolar per ch’ins sappi luvrar 

vinavon. Tier il project NalpSolar vegnel jeu forsa aunc inaga a prender il plaid.  

 

Alfred Schmid, convischin da Sedrun: 

Jeu sun 100% perschuadius da quella schanza che nus havein. Jeu fuss leds sche vus 

savesses informar davart la producziun da quels panels solars. En 30 onns vegnan quels 



Protocol radunonza da vischnaunca   11 

midai ora. Co vegnan quels dismess? Ins legia adina puspei ch’ei detti miserias da furniziun 

tier quels panels. Ei la furniziun dallas cellas en ina tala dimensiun garantida? 

 

Ciril Deplazes, meinafatschenta dall’energia alpina: 

Las cellas vegnan pil pli producidas a China. Ils panels vegnan baghegiai en l’Europa e 

consistan per 90% ord glas, la rama ord alumini e las cellas ein da silicium. Quels materials 

san ins baghegiar anavos e reciclar. 

 

Andreas Hügli, specialist da fotovoltaic, Meinafatschenta REECH AG: 

Igl ei buca da quintar cun stretgas da furniziun tier ils moduls da solar. Era sch’ei tuna da bia 

moduls, fa la cumpart dils moduls per SedrunSolar ora ina pintga part dall’entira fabricaziun 

da moduls per l’Europa. Igl ei aunc buca fixau danunder che nus vegnin a retrer ils panels 

solars, las offertas ein aunc buca tratgas en. Il material sa vegnir reciclaus e luvraus si, 

suenter ch’ils moduls vegnan midai ora en 30 onns.  

 

Tumaisch Valier, convischin da Camischolas: 

Jeu sundel per il project SedrunSolar e beneventel la gronda lavur ch’ei gia vegnida execuida 

entras ils responsabels. Existan propi neginas directivas davart il cantun? Gest ussa en 

connex cun NalpSolar, schai quei propi els mauns dallas vischnauncas? 

Inaga haveva ei num che la reit existenta tonschi per spisgentar l’energia. Ussa eis ei aschia 

che la Swissgrid surpren da bahegiar ora la reit. Ton sco jeu sai surpendeva la Swissgrid mo 

ils cuosts per lingias cun ina tensiun da sur 110. Ei quei ussa ina nova incumbensa dalla 

Swissgrid? 

E lu level saver sch’ei dat ina votaziun separada pil contract da servitut? 

 

Ciril Deplazes, meinafatschenta dall’energia alpina: 

Quella indemnisaziun dalla Swissgrid ha da far nuot cun la tensiun e quella dat ei gia dapi 

diesch onns. Igl ei adina decisiv, nua ch’il punct da colligiaziun ei. Per exempel: Tier tei a 

casa has ti forsa in indrez da fotovoltaic da 200 kW ed avon tia casa ei ina muffa. Ti eis mo 

responsabels tochen leu. Suenter stuein nus rinforzar la lingia. E per quella indemnisaziun 

savein nus gia ir diesch onns tier la Swissgrid. Tier NalpSolar va ina lingia da Nalps tochen 

tier la staziun secundara a Sedrun. Pér leu vegn l’energia spisgentada ella reit. La situaziun 

ei cumplettamein autra che tier SedrunSolar. 

 

Votaziun: 

La radunonza da vischnaunca decida unanimamein da dar il consentiment dalla 

vischnaunca tenor art. 71a alinea 3 LEG per la realisaziun d’in grond indrez fotovoltaic 

a Scharinas – Cuolm Val. 

 

 

4. Tractanda Approbaziun dil contract dil dretg da baghegiar cun l’energia 

alpina 

 

Martin Cavegn, president communal: 

Nus havein sapientivamein mess en gl’entir contract dil dretg da baghegiar el messadi. Per la 

cessiun dil dretg da baghegiar survegnin nus frs. 100'000.00. Il tscheins pil dretg da 

baghegiar ei partius si sin 0.5 rp/kwh e 10% dil gudogn da quella fatschenta. Atgnamein 

havessen nus era saviu schar naven quei, cunquei che la vischnaunca survegn 

automaticamein gia ina cumpart dil gudogn dall’energia alpina. Pia, tut quei che nus prendin 

buca sur il dretg da baghegiar SedrunSolar recaltgein nus sur il gudogn dall’energia alpina. 

Nus havein creau in model nua che nus savein buca mo seprofitar vid la producziun mobein 

era vid il success dalla fatschenta. La basa da 0.5 rp/kwh vegn ad esser rodund CHF 

240'000.00. Il rest duei esser ligiaus vid il success dalla fatschenta. Quei model vegn ussa 

surprius ualti dapertut. Ei dat buca bia vischnauncas che possedan ina societad sco nus 

l’energia alpina per metter en vigur in tal project.  

 

Debatta d’entrada e tractaziun:  

 

Tumaisch Valier, convischin da Camischolas: 

Sche l’energia alpina savess finanziar sezza igl entir project, lu fuss quei negin problem. Nus 

savein aunc gnanc sch’il project vegn realisaus ni buca. Daco fan ins lu gia in contract? Tier 

posiziun 9 ei stipulau la transferibladad, nua ch’il contract dil dretg da baghegiar dat aschia 

memia bia spazi d’interpretaziun. Nus fagein oz contracts per las proximas generaziuns. Mei 

disturba ch’igl ei menziunau negliu che la carischia stoppi vegnir adattada. Lein buca 

stuschar anavos quella tractanda sin cura che nus savein per propi sch’il project vegn 

insumma realisaus?  

 

Martin Cavegn, president communal: 

La proposta d’adattar la carischia tenor index savein nus bugen prender si e votar sutlunder. 

La societad s’auda alla vischnaunca. Sche nus prendin ora ils daners sco rap-solar ni sco 

cumpart dil gudogn fa negina differenza.  

La proposta da stuschar ora la votaziun prendel jeu encunter.  

Nus havein sapientivamein gia ussa luvrau ora il dretg da baghegiar per ch’ei seigi clar cun 

tgei che nus savein quintar. 

 

Ciril Deplazes, meinafatschenta dall’energia alpina: 

Vus stueis esser pertscharts che la mesadad da quei miez rap che vegn daus giu alla 

vischnaunca vegn pagaus entras la clientella. Quei ei en ella calculaziun.  

 

Votaziun: 

La radunonza da vischnaunca approbescha cun 69 vuschs gie encunter 3 vuschs na, il 

contract dil dretg da baghegiar cun l’energia alpina. 

 

 

5. Tractanda Consentiment dalla vischnaunca tenor art. 71a alinea 3 LEG per la 

realisaziun d’in grond indrez fotovoltaic si Cuolm Nalps  

 

Martin Cavegn, president communal:  

In cordial beinvegni ad Oliver Hugi (menader Solar Schweiz, Axpo), Lucas Müller (menader 

da project) e Salome Federer (cussegliadra d’ambient). Igl ei aunc insumma buca clar sche 

insumma in da quels dus projects vegn realisaus. Per quei motiv essan nus dil meini da dar la 

suatientscha era al project NalpSolar ed aschia dar la pusseivladad dad inoltrar ina damonda 

da baghegiar. Entras quei che la vischnaunca ei buca possessura dil terren enta Nalps, eis ei 

buca aschi sempel sco tier SedrunSolar. Tuttina havein nus fatg claras pretensiuns: 

 

1. La vischnaunca resp. l’energia sa separticipar al project 

2. Il domicil dalla societad ei en Tujetsch 

3. Min. ina persuna far part dil cussegl d’administraziun 

4. Dretg da dividenda 

5. Ina indemnisaziun annuala per il dretg dalla reit 

6. Ina indemnisaziun annunala per il pichet (Notfalldienst) 

7. Ina collaboraziun denter la Axpo e l’energia alpina pertuccont il manteniment 

8. Ina collaboraziun pertuccont la realisaziun dils dus projects 

 

Damai ch’ei dat negina basa legala per il rap-solar, vegn ei fatg aschia che l’energia alpina 

garantescha in survetsch d’urgenza per quei project che vegn indemnisaus entras ina 

pauschala annuala. Haver in partenari sco l’Axpo ha gronds avantatgs, cunzun era sch’ei va 

per la fiera d’energia. La declaronza d’intenziun denter la Vischnaunca Tujetsch, l’energia 

alpina e l’Axpo ei suttascretta. El quart quartal da quei onn vegn la societad NalpSolar 

fundada, alla quala l’energia separticipescha cun 35%. Pér cura che tut ils contracts per quei 

project ein avon maun, decida la vischnaunca sch’ella vul realisar ensemen cun l’Axpo quei 

project. En cass che nus sedecidin encunter, lu cumpra la Axpo giu dall’energia alpina ils 

35%. Nus lein negina resca e perquei regla il contract che 75% dalla summa d’investiziun 

vegn finanziada cun daners jasters. 

 

Oliver Hugi, menader Solar Schweiz, Axpo: 

Engraziel fetg che nus astgein oz esser cheu e presentar nies project NalpSolar. Sco vus 

haveis gia udiu ei il project miez aschi gronds sco SedrunSolar. Nus duvrein en Svizra sper 

l’energia d’aua dapli capacitad ed aschia ei il sectur d’energia solara enorm impurtonts. A mi 

eis ei impurtont da metter a ferm che in «gie» questa sera vul buca dir che tut ei dau liber e 

sa vegnir baghegiau. Vies consentiment dat sulettamein liber il proxim pass e quei ei 

l’inoltraziun dalla damonda da baghegiar. Nus havein aunc entginas sfidas avon nus, sco per 

exempel la limita da temps che pretenda che 10% dalla capacitad ein ella reit sin fin 2025. 

Nus essan fetg baul vidlunder cun quei project, bia pli lunsch ch’auters projects e quei ei 

sulettamein stau pusseivel entras il grond sustegn dalla vischnaunca. Co eis ei vegniu tier il 

Solarexpress? La Svizra poducescha pli u meins 60 TWh energia e drova era pli u meins ton. 

Quei tuna sin l’emprema egliada buca mal. Mirein nus denton pli detagliau sin la repartiziun 

sin ils meins, eis ei aschia che la Svizra cumpra tuttina en ils pli bia meins energia. Nus essan 

pia fetg dependents digl exteriur. Quei che croda era si ei che la gronda part dall’energia 

vegn producida en Svizra entras ovras atomaras e la populaziun Svizra ha decidiu dad extrar 

ord l’energia atomara. La carischia dils prezis dil davos onn ei in resultat da quella situaziun 

ed ha menau tier il Solarexpress. En la cunvegnientscha dil clima havein nus decidiu da 

vegnir clima-neutrals. Entochen oz ein denton ¾ dall’energia basignada energia fossila. Nus 

essan denton en ina midada direcziun energia electrica. Nus duvrein dapli electricitad e quei 

cunzun igl unviern. Ovras da fotovoltaic produceschan igl unviern 5 ga dapli energia ellas 

muntognas ch’ella Bassa. Nalps ei in liug ideal per in indrez solar.  

 

Salome Federer, cussegliadra d’ambient, Axpo: 

Daco ei Nalps ideal? Tier Nalps setracta ei d’in liug ch’ei gia vegnius engreviaus entras las 

lavurs vid il lag da fermada. Ina buna via d’access ei gia avon maun e naven dil vitg ei il 

perimeter pertuccau strusch vesibels. Tut las lingias da current basignadas vegnan tratgas 

sut la tiara ed ei vegn procurau schi bein sco pusseivel da schanegiar igl ambient 

d’infrastructuras novas, priu ora dil baghetg tecnic ch’ei vegn a duvrar. Igl indrez vegness ad 

esser staziunaus en ina zona da tgira d’ambient communala. Il perimeter tangau ha ina 

fuorma speciala, damai ch’igl ei vegniu priu risguard sin auas, fluras e palius per schar plaz 

agl ecosistem. Ina part che fuss ideala, ch’ins ha denton buca saviu risguardar el perimeter, 

s’auda al militari. Tier il project NalpSolar duess l’alpegiaziun restar pusseivla entras adattar 

ils stabiliments al basegns dils animals. Era ils moduls dall’Axpo ein creai aschia ch’els lain 

anavos pigns fastitgs suenter la renaturalisaziun dil project. L’erecziun ei planisada aschia 

ch’il material vegn per gronda part furnius cun camiuns e suenter mess en liug cun 

tschaghegnas. Era tier NalpSolar san ins denton buca desister dil tuttafatg da sgols cun 

helicopter.  

 

Lucas Müller, menader da project, Axpo: 

Il project NalpSolar cuntegn enqual sfida tecnica e logistica. Ils moduls da fotovoltaic vegnan 

montai cun in anghel da 60°-70° per che la neiv crodi giu tgunsch e naturamein era per ch’ils 

radis dil sulegl, ch’ei fetg a bass duront igl unviern, tuchien optimal sin ils panels. Nossa 

finamira ei da duvrar neginas petgas traversalas ed aschi paucas petgas da stustegn sco 

pusseivel – quei cun risguard sin l’alpegiaziun. Las meisas da modul ein empau pli grondas 

che quellas da SedrunSolar. Era nus luvrein cun micro-petgas per la fixaziun dils moduls el 

terren – quei per motivs ecologics e logistics. Sigl areal dil parcadi vegn in baghetg central 

per la tecnica ad esser situaus. L’energia digl indrez fotovoltaic a Nalps vegn spisgentada alla 

reit tier la staziun secundara a Tujetsch.  

Sco gia menziunau vegnan tut las lingias da current menadas suenter la via entochen 

Sedrun. 

Il plan da termins ei fetg ambiziunaus. Momentan sesanflein nus el preproject resp. el project 

da baghegiar. Entochen la fin da quest onn duei l’inoltraziun dalla damonda da baghegiar 

succeder. Igl onn vegnent sefocussein nus silla acquisiziun dil material cun trer en offertas e 

scriver ora tut las lavurs. 

Igl onn 2025 vegnin nus a metter en funcziun silmeins 10% digl indrez. Nus mein da quei 

anora che nus vegnin gia a saver metter 20% en funcziun. Silla fin digl onn 2027 quintein nus 

da metter en funcziun gl’entir indrez da fotovoltaic.  

 

Oliver Hugi, menader Solar Schweiz, Axpo: 

Entochen ussa havein nus sentiu bia support ed interess da vossa vart. Per quei lein nus 

engraziar. In grond engraziament a Martin Cavegn per il sustegn e l’organisaziun. Per 

damondas stun jeu bugen a disposiziun.  

 

Martin cavegn, president communal: 

Nus havein ussa quella pusseivladad. En in onn negin che votescha pli giu tier il tema, lu ei 

quei giud meisa. Ussa ei nossa schanza. L’Axpo ei in bien ed impurtont partenari dalla 

Vischnaunca Tujetsch. Nus havein ina fetg buna ed aviarta communicaziun ed havein astgau 

seprofitar da quei. Jeu sun dil meini che la vischnaunca sco era l’Axpo san profitar dad ina 

buna collaboraziun. Jeu sun segirs che quei project ei ina buna caussa. 

 

 

Debatta d’entrada e tractaziun:  

 

André Schmid, convischin da Sedrun: 

Jeu hai legiu cun interess il messadi davart ils projects solars. Jeu sun vegnius alla 

conclusiun ch'ils avantatgs per l’approbaziun dil project NalpSolar seigien buca propi 

evidents. Sin ina folia has ti Martin mussau tgei pusseivladads d'indemnisaziun che nus 

havessen sco vischnaunca, sch'ei vegness vuschau oz cun «gie» tier quei project. Damai che 

la basa legala maunchi, sappien nus aunc buca sche nus astgeien requirir quellas 

pusseivladads d’indemnisaziun. Sch’ei dad neginas indemnisaziuns segiras, lu quettel jeu ei 

grev d’argumentar daco ch’ins duess approbar quella tractanda. El messadi haveis vus 

descret co la vischnaunca profitass da quei project. In da quels puncts hai jeu buca capiu, 

numnadamein il punct 2: La vischnaunca vegn indemnisada per il dretg dalla reit. Mei 

interessas ei da saver per tgei che l’Axpo stuess indemnisar la vischnaunca. L’Axpo resp. la 

KVR e la vischnaunca da Tujetsch han onns en ed onns ora giu dispetas per exempel davart 

taglia sin immobilias e.a.v.. Cheu sun jeu forsa buca aschi optimistics sco il Martin, schegie 

che biars onns ein ussa vargai. Ils contracts da concessiun dils mirs da fermada e digl 

implont da producziun ein scadents igl onn 2048. Igl on 2022 ha il cantun dau il consentiment 

al Cussegl Grond per la strategia per forzas hidraulicas, la quala ei iniziada igl onn 2022 

entochen igl onn 2050. Detg sempel: Il cantun vul far diever dil dretg da retuorn al proprietari 

silmeins sco acziunari da maioritad. Silla pagina dil cantun hai jeu legiu che 15 onns avon la 

scadenza dallas concessiuns stoppien las tractaziuns haver entschiet. Tier nus ei quei pia en 

biebein 10 onns. Silla suandonta damonda havess jeu bugen ina risposta: Ei la scadenza da 

quella concessiun colligiada cun quei project? Priu il cass ch’il cantun vul surprender igl 

implont hidraulic igl onn 2048: Tgei schabegiass lu cugl indrez da fotovoltaic? Per serrar giu 

vi jeu aunc menziunar che soli dall’influenza visuala e dalla percepziun, fa il project da 

Scharinas pli mal a mi. Il project da Nalps ei pli pigns e pli discrets.  

 

Oliver Hugi, menader Solar Schweiz, Axpo: 

Pertuccont la damonda co la vischnaunca profitescha dil project NalpSolar serefereschel jeu 

silla servitut funsila. Pil passacabel basegna ei ina servitut. Cheu setracta ei da summas 

normadas che nus paghein alla vischnaunca. Da l’autra vart vegn ei a dar in survetsch da 

pichet che vegn surprius dall’energia alpina, quei vegn indemnisau cun ina pauschala. Era la 

taglia dalla societad vegn ad ir en favur dalla vischnaunca. L’energia alpina ha l’opziun da 

separticipar al project. L’Axpo porta tut las rescas dil svilup.  

Tier la terminaziun dallas concessiuns: En 30 onns scroda la maioritad dallas concessiuns 

pertuccont las forzas hidraulicas. Las cartas vegnan mischedadas da niev. Las ovras 

hidraulicas vegnan a s’uder al Cantun ed allas vischnauncas concessiunadas. Certas 

cumparts vegnan surdadas per nuot ed autras encunter in pagament gest. Il terren, sil qual igl 

indrez solar ei planisaus ei part dil dretg dil retuorn al proprietari e vegn ad ir en possess dil 

cantun ed dalla vischnaunca. Nus duvrein il consentiment da tut las vischnauncas da 

concessiun e dil cantun per che nus sappien garantir che gl’indrez solar vegn tenius en 

funcziun duront ils proxims 60 onns.  

 

Pius Cavegn, convischin da Camischolas: 

Jeu sun fetg sceptics sch’ei va pil project da Nalps. Jeu hai il sentiment ch’ins cumpri il giat el 

sac, schegie ch’jeu sun fermamein pil solarexpress. Nuot tier quei project ei concret.  

Jeu sun ina persuna dallas muntognas. La Val Nalps ei la pli biala val en nossa vischnaunca. 

Il lag da fermada ei in juvel. A mi fa quei mal da patertgar ch’igl indrez vegn a star ella Val 

Nalps. Tier mia damonda: Vegnin nus aunc inaga ad haver la pusseivladad da prender 

posiziun tier quei project ad ina radunonza da vischnaunca? 

 

Martin cavegn, president communal: 

L’energia alpina, respectivamein la suprastonza communala, decida sche ella vul separticipar 

al project NalpSolar,. Il pievel vegn buca pli a votar en caussa. Vus haveis denton la 

pusseivladad da far protesta sche quei ei vies giavisch.  

 

Mauro Loretz, convischin da Sedrun: 

En general sai jeu sustener quei project, mo eis ei propi tabu da baghegiar sutvart la via da 

Nalps? San ins buca tschintschar cun quels dalla armada svizra? Geograficamein fa ei tuttina 

bia senn sch’ins fagess la mesadad digl indrez sut via e la mesadad sura. Aschia savessen 

ins schanegiar il territori entuorn la tegia d’alp.  

 

Salome Federer, cussegliadra d’ambient, Axpo: 

Nus havein naturalmein examinau quella pusseivladad, damai che gest il perimeter sut via ei 

curdaus a nus sco emprem en egl. Leu havein nus denton in’autra sfida giuridica, 

numnadamein setracta ei leu d’in areal d’uaul ch’ei protegius en Svizra. Aschia eis ei buca 

pusseivel da plazzar igl indrez en quei perimeter.  

 

Tumaisch Valier, convischin da Camischolas: 

Pertuccont il project NalpSolar sun jeu fetg sceptics. Il fatg che nus stuein metter a 

disposiziun cuntradas per la bassa e nus sezs havein nuot da quei sai jeu buca capir. 

Co ei quei sch’ei vegn in di a dar ina nova sligiaziun? Vegnin nus lu aunc a saver pretender 

enzatgei? Ei ha num ch’ei vegni creau ina societad cun domicil a Tujetsch. Sco tier las forzas 

hidraulicas san ins gia ordavon ch’il gudogn vegn lu entochen il davos tuttina mussaus ora 

sur ina firma ella Bassa ed alla fin havein nus nuot da quei. Ed era da dir ei ch’enta Nalps ha 

ei aunc bia restonzas dil plazzal en connex cun la forza hiduraulica sco bischels e.a.v. 

 

Martin Cavegn, president communal: 

La vischnaunca vegn cumpensada cun CHF 10’000.- pil survetsch d’urgenza e cun CHF 

2’000.- per la via d’access. Previu ei ina participaziun da 35% al project cun ina plazza el 

cussegl d’aministraziun. E buca emblidei che la taglia vegn pagada cheu en vischnaunca.  

La participaziun porta a nus bia dapli ch’il rap-solar che dispona da negina basa legala.  

 

Oliver Hugi, menader Solar Schweiz, Axpo: 

Pertuccont las restonzas dalla forza hidraulica: Da quellas restonzas essan nus pertscharts e 

nus vegnin ad allontanar quellas. Quels projects ein suttamess a stregns programs da 

promoziun che sustegnan ton ch’ei renda gest dad investar denton era buca dapli. Sch’ins 

fixescha da stuer dar giu dapli daners vegn il project spert nunrentabels. Semplamein pagar 

in rap-solar senza basa legala fa negin senn, gie ei setractass d’ina donaziun illegala e quei 

va buca. E nus savessen era buca pagar quei, aschi bia betta quei project buca giu. 

 

Pius Cavegn, convischin da Camischolas: 

Il sulegl s’auda a tuts. L’aua s’auda a nus. La macla che nus creassen cun NalpSolar s’udess 

a nus. Ei setracta da nies terren communal. Il signur Cadonau ch’ei gia dapi 30 onns 

promotur dalla forza solara stat ferm dil maun seniester/verd ed ei encunter gronds indrezs 

da fotovoltaic en regiuns alpinas. En Svizra dat ei varga 10'000 vischnauncas muntagnardas. 

Avon entginas minutas havein nus dau il consentiment ad in grond project da fotovoltaic. Lein 

nus propi aunc ina secunda macla che va en favur dall’entira Svizra? Tgei fan las ulteriuras 

vischnauncas muntagnardas? Essan nus la vischnaunca da sacrifeci? Jeu vegnel buca a dar 

miu consentiment pil project NalpSolar. 

 

Oliver Hugi, menader Solar Schweiz, Axpo: 

Ils problems da provediment d’energia pertuccan l’entira Svizra. L’Axpo ha circa 15 projects 

activs che vegnan persequitai. Sur 380 projects ein vegni examinai en tut. Da quels ha ei 

buca dau biars che fussen vegni en damonda per plazzar indrezs gronds da fotovoltaic.  

Martin Cavegn, president communal: 

Ils onns 60 havein nus era baghegiau dus lags da fermada. Vus stueis saver ch’il beinstar da 

nossa vischnaunca havein nus soli d’engraziar dallas ovras hidraulicas. Ils dus davos onns 

ein buca stai buns tgei che pertucca forza hidraulica. Nus havein denton aunc in’autra 

resursa, numnadamein il sulegl. 

 

Oliver Hugi, menader Solar Schweiz, Axpo: 

Nus havein ussa la pusseivladad da realisar in project per energia regenerabla per las 

proximas generaziuns. 

Alternativas ein ovras fossilas, p.ex. turbinas da gas ch’ein sco catapults da Co2 e ch’ein fetg 

nuscheivlas pil clima. 

 

Votaziun: 

La radunonza da vischnaunca approbescha cun 69 vuschs gie encunter 3 vuschs na, 

da dar il consentiment dalla vischnaunca tenor art. 71a alinea 3 LEG per la realisaziun 

d’in grond indrez fotovoltaic si Cuolm Nalps. 

 
 
6. Tractanda Nova lescha davart il parcar e campar sin intschess communal 

 

Martin Cavegn, president communal: 

Nus havein revediu la lescha da parcar. Quella pendenza ei gia 20-30 onns veglia. Culla 

veglia lescha era ei buca pusseivel da tener uorden cun parcadis e d’administrar quels.  

Gl’emprem pass che nus havein fatg ei stau da crear in concept da parcar e campar. Cun 

quel havein nus ussa ina basa che regla tgei far cun nos parcadis. Quei concept ei gia 

vegnius approbaus dalla suprastonza communala.  

Nus havein stuiu inventarisar ils parcadis e lu scriver da niev la lescha e l’ordniaziun dalla 

lescha. Simon Collenberg haveva gia entschiet cun quella lavur. Nus havein surpiu bia 

caussas da leschas dad autras vischnauncas. Georg Bearth ha giu la grond’incumbensa 

d’inventarisar ils parcadis. Ei setracta d’ina cuorta lescha cun 17 artechels. Ils parcadis 

publics cuostan e vegnan manteni ed administrai. In grond punct da discussiun ei stau il 

suandont: Co reglein nus il parcar ordeifer ils vitgs? Cul cussegl da vischnaunca havein nus 

tractau igl emprem sboz dalla nova lescha. Leu steva en ch’ei seigi lubiu da parcar ordeifer ils 

vitgs naven dalla damaun allas 06.00 uras entochen la sera allas 20.00 uras. Il cussegl ei 

staus dil meini che quei seigi memia restrictiv.  

Actualmein cuosta ina carta per la lubientscha da parcar permanentamein frs. 220.00 e sa 

vegnir retratga tier nus sin vischnaunca. Las biaras da quellas cartas vegnan vendidas a 

possessurs da secundas habitaziuns. Quels parcadis vegnan manteni ed ei vegn mess ora la 

neiv sin quels. Il prezi per quella carta havein nus da niev alzau sin frs. 420.00. Vitier han 

naven dad ussa ils indigens l’emprema prioritad da retrer ina carta digl onn. Per ustrias e 

hotels havein nus reduciu il prezi sin frs. 210.00. Il motiv ei ch’ella dentersesiun ein quels 

parcadis savens libers ed aschia ei quei prezi giustificaus. 

Midadas dalla lescha ei oz caussa dalla radunonza da vischnaunca. Midadas dall’ordinaziun 

ei caussa dalla suprastonza communala. El messadi havein nus mess - per motivs da 

transparenza - la lescha sco era l’ordinaziun. 

Mintga parcadi public ha ina nummera ed ei partius en ina categoria. Ei dess quater uras da 

parcar e quei els suandonts loghens: parcadi Bogn Sedrun, parcadi Drun, parcadi Dulezi e 

parcadi grond a Rueras. Cun Parkingpay ni Easypay havein nus la pusseivladad da trer en 

las taxas senza muneida.  

Niev vegn ei a dar cartas dall’jamna, -dil meins e -digl onn. En certs loghens, per exempel, 

avon ustrias ed avon il Bogn Sedrun vegnan ins ad astgar parcar gratuitamein denter 1 ½ 

uras e 3 uras. 

Suenter ch’il cussegl ha manegiau ch’il parcar ordeifer il vitg seigi memia restrictiv, havein 

nus decidiu da strihar la limita dallas 06.00 uras entochen allas 20.00 uras. Niev stat ussa 

scret ella lescha: parcar temporarmein. Temporarmein ei ina determinaziun relativa. Nus 

havein envidau en il Placi Berther, giurist, ed essan ir atras cun el la lescha e l’ordinaziun. 

Ell’ordinaziun havein nus ussa fixau il temps per parcar temporarmein sin 24 uras. Quei vegn 

denton mo a caschunar multas en cass extrems. Sch’ei dess neginas prescripziuns, lu 

havessen nus negina pusseivladad da punir sch’enzatgi parcass siu vehichel sur liung temps 

ordeifer il vitg. La controlla ei caussa dalla suprastonza communala.  

Nus havein fixau raiuns, pils quals ins sa retrer sin vischnaunca cartas per frs. 5.00, per 

exempel per Maighels, per ch’ins astgi carrar en quels loghens cugl auto. Quellas cartas 

valan per mintgamai in di.  

Nus tschintschein cheu da terren public. Possessurs da parcellas privatas san far cun lur 

terren tgei ch’els vulan.  

  

Debatta d’entrada e tractaziun:  

 

Vendalin Giossi, convischin da Camischolas: 

Cun interess hai jeu priu investa dalla lescha da parcar e campar. Per la gronda part sun jeu 

d’accord cun quella. Sulet tier artechel 6 alinea 2 vi jeu far entginas damondas. Da principi sai 

jeu era sustener quei artechel. Sin p.44 dil messadi declareis vus la valeta ed il cuoz per 

astgar parcar ordeifer il vitg sco era las cundiziuns e la pusseivladad da saver castigiar. Sin 

giavisch dil cussegl haveis vus schau curdar la determinaziun dil cuoz da parcar ed haveis 

remplazzau quei cul plaid: temporarmein. Quei plaid ha in grond spazi d’interpretaziun. Per 

mei ei quei buca il pli adattau plaid per quella lescha. Ell’ordinaziun haveis vus fixau quella 

durada sin 24 uras. Suenter 24 uras haveis vus aschia la pusseivladad da castigiar 

possessurs da vehichels, ils quals han parcau lur autos ordeifer il vitg. Mia damonda ei sch’igl 

ei propi previu da punir en quels cass. Jeu hai dubis che quei plaid ‘temporarmein’ metschi en 

cass giuridics. 

Nus votein oz giu davart la lescha e buca davart l’ordinaziun.  

Tenor miu meini stuein nus approbar la lescha. Quei da castitgs e.a.v. ei determinau 

ell’ordinaziun. Jeu mez sai sustener igl artechel 6 co el ei numnaus ella lescha. Tenor mias 

retschercas fagein nus nuot falliu cun approbar la lescha e lu resta ei sco tochen dacheu.  

 

Martin Cavegn, president communal: 

Ell’ordinaziun havein nus fixau in temps sulettamein pil motiv che sche nus castigiassen 

inaga enzatgi che lez sappi buca ir soli tenor la lescha. Ell’ordinaziun dalla lescha ei il temps 

da parcar fixaus sin 24 uras ed aschia havein nus la basa legala per tener encunter en aschia 

in cass. Nus havessen la pusseivladad da metter en ina clausla speciala per possessurs da 

tegias da mises.  

 

Gielgia Deplaz, convischina da Rueras: 

Il messadi ha fatg surstar mei. Sin p. 40 numneis vus che vus lessies sulettamein reglar ils 

parcadis che secattan sin territori public. Da l’autra vart leis vus far uorden cun vehichels a 

motor che sesanflan buca sils parcadis publics. Per mei ei quei ina cuntradicziun. Jeu sundel 

denton dil meini ch’igl ei uras da reglar il parcar e cunzun era il campar. Ussa suenter che vus 

haveis fatg las explicaziuns, ed igl ei clar ch’ei pertucca buca affitaders ni hosps da mises ed 

era buca cavacristallas che parcheschen per dus ni treis dis, sai jeu sustener la lescha. 

 

André Schmid, convischin da Sedrun: 

Sigl auto stat buca scret tgi ch’ei cavacristallas ni affitader d’ina tegia da mises. Tenor miu 

meini eis ei buca pusseivel da controllar sch’enzatgi ha parcau sur 24 uras. Ei savess gie 

esser ch’el ha cuort bandunau il plaz ed ei suenter turnaus. Da principi ei il discussiunau 

semplamein buca applicabel. Tut quei ch’ins vul reglar ordeifer il vitg ei per mei aunc buca 

madir. Leu sereferessel jeu plitost sils dretgs da vias d’uaul. Sch’ina via ei per exempel 

serrada, lu san ins castigiar quels che carreschan sin quella via. Quels che han retratg ina 

carta per in di ston gie aschia ni aschia ir per ina nova carta sch’els vulan il proxim di puspei ir 

enta Maighels. Jeu mass plitost avon aschia sch’jeu fussel vus. Quel ch’ei strufegiaus il pli 

fetg ei numnadamein quel che sto ir a far las controllas mintga di. 

 

Martin Cavegn, president communal: 

L’ordinaziun ei caussa dalla suprastonza. Nus levan sulettamein mussar a vus, co nus vegnin 

ad ir avon. Nus vegnin a schar reger la sauna raschun ed ei va buca per mulestar ils 

indigens.  

 

Bruno Berther, convischin da Rueras: 

Sco possessur d’ina tegia da mises hai jeu la suandonta proposta. Co fuss ei sche vus 

desses ora a mintga possessur da mises duas cartas ch’ins savess metter egl auto? Lu fuss 

quei era pusseivel da controllar.  

 

Martin Cavegn, president communal: 

Nus empruein atgnamein adina dad evitar dapli lavur administrativa mo quei ei applicabel ed 

jeu prendel bugen encunter quella idea.  

 

Mauro Loretz, convischin da Sedrun: 

Eis ei previu da crear novs parcadis publics? Denter Dieni e Maighels ha ei massa plaz, 

denton negins parcadis publics. 

 

Martin Cavegn, president communal: 

Nus havevan previu da crear si Tschamut novs parcadis per tener uorden. Per motivs da 

vesida havein nus stuiu desister da quei project. Per far parcadis publics drova ei terren 

communal, mo gliez havein nus buca. Sch’il resort vegness realisaus, savessen ils hosps 

dalla camona da Maighels schar a Bugnei igl auto ed ir cul tren entochen Tschamut/Alpsu. 

 

Renato Decurtins, convischin da Sedrun: 

Mia proposta fuss da distinguer denter parcar e deponer. La noziun ‘parcar’ cumbineschel jeu 

cul plaid ‘temporarmein’. Sche vus slargasses quellas 24 sin 2 ni 3 jamnas, lu savesses vus 

castigiar ils cass extrems, numnadamein quels che deponan lur autos sur pli liung temps.  

 

Martin Cavegn, president communal: 

Nus havein udiu vos meinis. Quels prendin nus bugen encunter e vegnin a metter entuorn 

quels aschi bein sco pusseivel. Nus encurin sligiaziuns applicablas cun basa legala per quei 

punct.  

 

Votaziun: 

La radunonza da vischnaunca approbescha cun 48 vuschs gie encunter 6 vuschs na 

ed 1 abstenziun la nova lescha davart il parcar e campar sin intschess communal e 

pren per enconuschientscha l’ordinaziun approbada entras la suprastonza 

communala. 

 

 

7. Tractanda Orientaziuns 

 

Martin Cavegn, president communal: 

La proxima radunonza da vischnaunca ha liug ils 27 da settember 2023. En futur vegnin nus 

a far las radunonzas da vischnaunca mintgamai la mesjamna e quei per motivs interns. Ella 

proxima radunonza da vischnaunca vegnin nus a tractar il diever dallas vias d’uaul e da funs. 

Plinavon vegnin nus a tractar la revisiun dalla lescha ed il regulativ davart l’econoimasziun da 

rumians. Sco davos vegnin nus aunc a tractar la contribuziun da frs. 100'000.00 ord il fondo 

per il svilup economic per la Andermatt-Sedrun-Sport AG.  

 

 

8. Tractanda Varia 

 

Negina damonda da prender il plaid. 

 

 

 

 

Protocollista:  President communal: 

Corina Flury Martin Cavegn 

 


